
REPUBLIKA E SHQIPËRISË

GJYKATA E LARTË

KOLEGJI CIVIL

Nr. 11118-00486-00-2018 i Regj.Themeltar

Nr. 00-2018- 183 i Vendimit

VENDIM 
NË EMËR TË REPUBLIKËS
Kolegji Civil i Gjykatës së Lartë, i përbërë prej gjyqtarëve:

Artan Broci

Kryesues
Medi Bici 

Anëtar
Shkëlzen Selimi 
Anëtar
Në dhomën e këshillimit të datës 20.02.2018, mori në shqyrtim çështjen civile që u përket palëve:

PADITËS: 
BASHKIM BUFI

XHEVAHIRE BUFI

PËRPARIM BUFI 
TË PADITUR: 
MINISTRIA E PUNËVE TË BRENDSHME 

DREJTORIA E POLICISË SË QARKUT ELBASAN 

KOMISARIATI I POLICISË PEQIN

Objekti: 
Detyrimin e palës së paditur të shpërblejë paditësit Bashkim Bufi, Xhevahire Bufi dhe Përparim Bufi, për dëmin shëndetësor, dëmshpërblimin" për të gjitha dëmet" apo "për të gjitha dëmet pasurore e jopasurore,
 për çdo figurë të dëmit "pasuror e jopasuror të shkaktuar si pasojë e ngjarjes datë 10.07.1997 të ndodhur në Peqin me pasojë vdekjen e shtetases së mitur 14 vjeçare Matilda Bufi nga vepra penale e Vrasjes të konsumuar prej forcave të Policisë, të cilat në mbrojtje të Komisariatit të Policisë Peqin, kanë qëlluar me armë automatike ndaj një furgoni prej të cilit Policia është qëlluar me granata në vlerën që do të përcaktohet pas kryerjes së aktit të ekspertimit, për periudhën nga data 10.07.1997, deri në përfundim të këtij gjykimi, me një kamate ditore deri në ekzekutimin e këtij vendimi. 

Detyrimin e palës së paditur për të paguar shpenzimet gjyqësore si dhe pagesën e avokatit të palës paditëse. 

Baza ligjore: 
Nenet 3, 15, 21, të Kushtetutës, Nenet 32, 154, 13, 106, 254, 246, 252, 253, 257, 260 të Kodit të Procedurës Civile, si ligj procedurial, Neni 70 i Kodit të Procedurës Penale, si ligj procedural; Neni 113, 420, 286, 608, 626, 640, 641, 642, 645, 646, 647/a te Kodit Civil, si ligj material.

Vendimit Unifikues të Kolegjeve të Bashkuara të Gjykatës së Lartë, me nr.  12, dt. 14.09.2007. 

Neni 1 i ligjit nr.  7777, dt. 22.12.1993 “Për sistemin e taksave në Republikën e Shqipërisë”, si ligje komplementare. 


Urdhëri i Ministrit të Drejtësisë nr.  1284/3, datë 16.03.2005. 

Gjykata e Rrethit Gjyqësor Tiranë, me vendimin nr.  9866, datë 22.11.2017 ka vendosur:

Shpalljen e moskompetencës lëndore të Gjykatës së Rrethit Gjyqësor Tiranë për shqyrtimin e çështjes me nr.  14739 akti, regjistruar në Gjykate, në dt. 10.11.2017.

Dërgimin e akteve për kompetencë Gjykatës Administrative të Shkallës së Parë Tiranë.

Kundër këtij vendimi mund të bëhet ankim i veçantë në Gjykatën e Lartë.

Kundër vendimit të mësipërm ka ushtruar ankim të veçantë Drejtoria Vendore e Policisë Elbasan; Komisariati i Policisë Peqin e cila kërkon: prishjen e vendimit gjyqësor civil nr.  9866, datë 22.11.2017, të Gjykatës së Rrethit Gjyqësor Tiranë dhe dërgimin e çështjes po asaj gjykate për vazhdimin e gjykimit; duke parashtruar këto pretendime:

· Marrëdhënia juridike për shkak të së cilës ka lindur konflikti ka në themel probleme që kanë të bëjnë me të drejta të lindura nga legjislacioni civil për shpërblimin e dëmit pasuror dhe jopasuror.
· Gjithashtu, në përcaktimin e gjykatës kompetente në pikëpamje lëndore për rastin konkret nuk duhen anashkaluar dispozitat e Kodit të Procedurave Administrative, sikurse ka vepruar gjykata.
· Sipas nenit 41 të Kodit të Procedurës Civile janë në kompetencë të gjykatës së shkallës së parë (gjykata civile) "...të gjitha mosmarrëveshjet civile e mosmarrëveshjet e tjera të parashikuara në këtë Kod e në ligje të tjera".
· Ndërsa, në nenet 7, 15 e 17 te ligjit nr.  49/2012 janë përcaktuar në mënyrë shteruese rastet e kompetencës lëndore të gjykatave administrative.

· Në vështrim të përmbajtjes së këtyre dispozitave në harmoni me nenin 2 te po këtij ligji dhe nenet 2 e 3 të Kodit të Procedurave Administrative pala e paditur e këtij gjykimi, për rastin konkret, nuk paraqitet si organ i administratës publike dhe veprimtaria e tij nuk ka karakter administrativ.
· Ndonëse pala e paditur është Ent Publik, nuk paraqitet si "organ publik" në të gjithë veprimtarinë e tij. Çdo organ i palës së paditur mund të paraqitet si organ publik në atë masë që ato kryejnë funksione administrative, pra në ato veprime apo mosveprime dhe/ ose akte që del si organ që ushtron pushtet shtetëror.
· Në rastet e tjera, atëherë kur është person juridik, që nuk vepron dhe nuk del si organ që ushtron pushtet shtetëror, por si personalitet juridik hyn në marrëdhënie të ndryshme civile apo detyrimi me persona fizik ose me persona të tjerë juridik publik apo privatë për të mundësuar realizimin e veprimtarisë së tij, sikurse është rasti konkret.
· Në mungesë të ushtrimit të pushtetit shtetëror, veprimtaria e tij (Entit Publik) nuk mund të konsiderohet administrative dhe mosmarrëveshjet që mund të lindin për shkak të marrëdhënieve të ndryshme midis tij si person juridik apo punonjësve të tij gjatë veprimtarisë policore ndaj personave fizike nuk mund të jenë në kompetencë lëndore të gjykatave administrative, sikurse gabimisht pranon gjykata në rastin konkret.
· Në këtë kontekst funksional të palës së paditur nuk gjejnë zbatim dispozitat e ligjit 49/2012 (nenet 7/b, 15/a, 17/f), sikundër gabimisht arsyeton gjykata.
· Veprimtaria e palës së paditur të këtij gjykimi sikurse u parashtruar ut supra, nuk është veprimtari e karakterit administrativ dhe mosmarrëveshja objekt gjykimi nuk ka lindur për shkak "të mosveprimit të organit publik”. Përkundrazi, përsa pretendohet nga pala paditëse, shkaku i mosmarrëveshjes në gjykim është paligjshmëria e veprimeve të kryera nga ana e punonjësve të palës së paditur, pra pretendohet se këta punonjës gjatë një shkëmbimi zjarri për shkak të ngjarjes së ndodhur në datë 10.11.1997 kanë qëlluar me armë zjarri me pasojë vdekjen vajzën e tyre, shtetasen Matilda Bufi.
· Pra neni 17 në çdo dispozite te tij e lidh kompetencën lëndore me kryerjen e veprimtarisë administrative apo aktin administrativ dhe germa "f" e këtij neni nuk duhet marrë e shkëputur nga interpretimi logjik i gjithë nenit. Vërtetë legjislatori ka parashikuar kompetencën lëndore të gjykatave administrative për shqyrtimin e padisë për shpërblimin e dëmit jashtëkontraktor, por kur dëmi i shkaktuar vjen si pasojë e veprimtarisë administrative dhe në këtë rast nga pala paditëse pretendohen kryerja e veprimeve të paligjshme nga punonjësit e policisë në një ngjarje ku kanë qëlluar me arme zjarri, pra nuk kemi dëm jashtëkontraktor të shkaktuar nga veprimtaria e organit publik, por pretendimin për shkelje të ligjit nga punonjës policie gjatë ushtrimit të detyrave operacionale.
KOLEGJI CIVIL I GJYKATËS SË LARTË
pasi dëgjoi relatimin e gjyqtarit Shkëlzen Selimi, dhe pasi e bisedoi çështjen në tërësi, 

V Ë R E N

I. Rrethanat e çështjes

1.  Se paditësit Bashkim Bufi, Xhevahire Bufi, Përparim Bufi, i janë drejtuar Gjykatës së Rrethit Gjyqësor Tiranë me padi, me objekt: Detyrimin e palës së paditur të shpërblejë paditësit Bashkim Bufi, Xhevahire Bufi dhe Përparim Bufi, për dëmin shëndetësor, dëmshpërblimin" për të gjitha dëmet" apo "për të gjitha dëmet pasurore e jopasurore, për çdo figurë të dëmit "pasuror e jopasuror të shkaktuar si pasojë e ngjarjes datë 10.07.1997 të ndodhur në Peqin me pasojë vdekjen e shtetases së mitur 14 vjeçare Matilda Bufi nga vepra penale e Vrasjes të konsumuar prej forcave të Policisë, të cilat në mbrojtje të Komisariatit të Policisë Peqin, kanë qëlluar me armë automatike ndaj një furgoni prej të cilit Policia është qëlluar me granata në vlerën që do të përcaktohet pas kryerjes së aktit të ekspertimit, për periudhën nga data 10.07.1997, deri në përfundim të këtij gjykimi, me një kamate ditore deri në ekzekutimin e këtij vendimi. 
II. Procedurat gjyqësore

2. Gjykata e Rrethit Gjyqësor Tiranë, me vendimin nr.  9866, datë 22.11.2017 ka vendosur:
i. Shpalljen e moskompetencës lëndore të Gjykatës së Rrethit Gjyqësor Tiranë për shqyrtimin e çështjes me nr.  14739 akti, regjistruar në Gjykate, në dt. 10.11.2017.

ii. Dërgimin e akteve për kompetencë Gjykatës Administrative të Shkallës së Parë Tiranë.

iii. Kundër këtij vendimi mund të bëhet ankim i veçantë në Gjykatën e Lartë.

3. Kundër vendimit të mësipërm ka ushtruar ankim të veçantë Drejtoria Vendore e Policisë Elbasan; Komisariati i Policisë Peqin, e cila kërkon: prishjen e vendimit gjyqësor civil nr.  9866, datë 22.11.2017, të Gjykatës së Rrethit Gjyqësor Tiranë dhe dërgimin e çështjes po asaj gjykate për vazhdimin e gjykimit; duke parashtruar si pretendime,ato të pasqyruarat në pjesën hyrëse të vendimit.
III. Arsyetimi ligjor i vendimit të ankimuar

4. Gjykata e Rrethit Gjyqësor Tiranë, e ka shpallur veten moskompetente nga pikëpamja lëndore, dhe ndër të tjera arsyeton se: “...Gjykata, duke pasur parasysh objektin e paditësve në padi “dëmshpërblim për dëmin jashtëkontraktor, pasuror dhe jopasuror, ne të gjithë figurat e tij dëm biologjik, dëm moral dhe dëm ekzistencial.”, dëmshpërblim, i cili i kërkohet nga institucione publike, siç janë Ministrinë e Punëve të Brendshme, Drejtoria e Policisë së Qarkut Elbasan dhe Komisariati i Policisë Peqin, duke pasur parasysh vendimit nr.  3, dt. 06.12.2013, të Kolegjeve të Bashkuara te Gjykatës së Lartë, duke pasur parasysh nenet 61 dhe 62 të K.Pr.Civile, në të cilin përcaktohet se Gjykata, kur konstaton se nuk është kompetente për gjykimin e çështjes kryesisht ose me kërkesën e palëve, vendos moskompetencën e saj dhe i dërgon aktet në gjykatën kompetente, duke patur parasysh dispozitën ligjore të nenit 158/a/1 të K.Pr.Civile, duke pasur parasysh nenet 1(b), 7, 8(b), 11, 69, 72 të ligjit nr. 49/2012 “Për Organizimin dhe Funksionimin e Gjykatave Administrative dhe Gjykimin e Mosmarrëveshjeve Administrative”, si dhe Dekretit të Presidentit të Republikës nr.  8349, datë: 14.10.2013 “Për fillimin e funksionimit të gjykatave administrative”, Gjykata kompetente për shqyrtimin e kësaj mosmarrëveshje është Gjykata e Shkallës së Parë Administrative Tiranë, si Gjykata që ka kompetencën lëndore dhe tokësore për shqyrtimin e të gjitha aspekteve që lidhen me nxjerrjen, zbatimin, ekzekutimin e akteve administrative individuale apo dëmet e shkaktuara nga veprimet apo mosveprimet e administratës shtetërore, shpall moskompetencën lëndore të Gjykatës së Rrethit Gjyqësor Tiranë për shqyrtimin e çështjes me nr.  14739 akti, regjistruar në Gjykatë, në dt. 10.11.2017 dhe dërgimin e akteve për kompetencë Gjykatës Administrative të Shkallës së Parë Tiranë.”

IV. Ligji i zbatueshëm 

5.  Dispozitat e Kodit të Procedurës Civile në të cilat është parashikuar:
5.1 Neni 16/1 i K.Pr.Civile që parashikon se: 

“Gjykata zgjidh mosmarrëveshjen në përputhje me dispozitat ligjore dhe normat e tjera në fuqi, që janë të detyrueshme të zbatohen prej saj...”.

5.2 Neni 45 i K.Pr.Civile që parashikon se:

Paditë për të drejta reale mbi sende të paluajtshme, për pjesëtimin e sendeve të përbashkëta dhe për posedimin ngrihen në gjykatën e vendit ku ndodhen sendet ose pjesa më e madhe e tyre. 

Paditë, që rrjedhin nga kallëzimi i një punimi të ri dhe i një dëmi të mundshëm, ngrihen në gjykatën e vendit ku ka ndodhur fakti për të cilin është ngritur padia.

5.3 Neni 61 i K.Pr.Civile parashikon se:

“Gjykata, kur konstaton se nuk është kompetente për gjykimin e çështjes kryesisht ose me kërkesën e palëve, vendos moskompetencën e saj dhe i dërgon aktet në gjykatën kompetente.” 
5.4 Neni 62 i K.Pr.Civile parashikon se: 

“Kundër vendimit të gjykatës që ka shpallur moskompetencën për gjykimin e mosmarrëveshjes, si dhe kundër vendimit të saj mbështetur në nenin 60 të këtij Kodi, mund të bëhet ankim i veçantë nga palët dhe nga prokurori, kur ka ngritur padi ose ka marrë pjesë në gjykimin e mosmarrëveshjes, në Gjykatën e Lartë”.

VLERËSIMI I KOLEGJIT CIVIL
6. Kolegji Civil i Gjykatës së Lartë vlerëson se vendimi nr.  9866, datë 22.11.2017 i Gjykatës së rrethit gjyqësor Tiranë, që ka shpallur moskompetencën lëndore për shqyrtimin e çështjes, duke i dërguar aktet për vazhdimin e gjykimit Gjykatës Administrative të shkallës së parë Tiranë, është rrjedhojë e zbatimit të drejtë të ligjit dhe për këtë shkak duhet të lihet në fuqi; pretendimet e parashtruara në ankimin e palës së paditur nuk përmbajnë shkaqe që të motivojnë cenimin e vendimit 9866, datë 22.11.2017 i Gjykatës së Rrethit Gjyqësor Tiranë.
7. Kolegji Civil i Gjykatës së Lartë vlerëson të evidentojë se në kuptimin e së drejtës, kompetenca lëndore është një kusht i domosdoshëm procedural, që bën të vlefshëm procesin gjyqësor si dhe të gjitha aktet e marra në administrim gjatë zhvillimit të tij, në kuptimin që një gjykatë jokompetente nga pikëpamja lëndore nuk mund të kryejë asnjë veprimtari procedurale por duhet të deklarojë moskompetencën e saj dhe të mos vazhdojë gjykimin e çështjes.
8. Kompetenca lëndore përcakton për çdo gjykatë të veçantë se në çfarë rastesh dhe në lidhje me çfarë mosmarrëveshjesh ajo ka pushtet për të gjykuar, duke përcaktuar qartë rrethin e mosmarrëveshjeve që i është njohur e dhënë asaj me ligj për ta gjykuar. Ndarja e kompetencës është përcaktuar qartë në Ligjin nr. 9877, datë 18.2.2008, “Për organizimin e pushtetit gjyqësor në Republikën e Shqipërisë”, në Ligjin nr.  49/2012 “Për organizimin dhe funksionimin e gjykata administrative dhe gjykimin e mosmarrëveshjeve administrative” si dhe në K.Pr.Civile. 
9. Gjykata për të identifikuar natyrën e mosmarrëveshjes që i shtrohet për gjykim, nëse ajo është e natyrës civile apo administrative, i referohet kërkimeve dhe shkakut ligjor të tyre që rezulton si nga shqyrtimi në tërësi i kërkesëpadisë ashtu dhe gjatë procesit gjyqësor, si dhe bën lidhjen midis fakteve që pretendohen prej paditësit se kanë ngjarë dhe të drejtave apo interesave që ai pretendon se i janë cenuar. Në kuptim të përcaktimit të sipërcituar në rast se nga cilësimi i saktë i fakteve dhe veprimeve që lidhen me mosmarrëveshjen objekt gjykimi do të rezultojë se kërkimet e shtruara për zgjidhje, si dhe shkaku ligjor i tyre janë të natyrës civile, atëherë kompetente për shqyrtimin e kësaj mosmarrëveshjeje do të jetë gjykata civile, pavarësisht përcaktimit apo formulimit që mund të jetë propozuar nga ana e palëve ndërgjyqëse. 
10. Kolegji Civil i Gjykatës së Lartë në çështjen objekt gjykimi, pasi mori në shqyrtim aktet e ndodhura në dosjen gjyqësore, pasi analizoi objektin dhe shkakun ligjor të pretendimeve të paditësit të shprehura në kërkesëpadi dhe në pretendimet e tij, vendimin e Gjykatës së Rrethit Gjyqësor Tiranë, në interpretim të dispozitave të Ligjit nr.  49/2012, të zbatueshme, çmon se Gjykata e Rrethit Gjyqësor Tiranë ka vepruar drejt në përcaktimin e saktë të natyrës të mosmarrëveshjes dhe të shkakut ligjor të këtij gjykimi.
11. Rezulton se kërkimet e palës paditëse në këtë gjykim janë: “Shpërblim dëmi për vdekjen e shkaktuar vajzës së tyre”, si pasojë e ngjarjes datë 10.07.1997 të ndodhur në Peqin me pasojë vdekjen e shtetases së mitur 14 vjeçare Matilda Bufi nga vepra penale e Vrasjes të konsumuar prej forcave të Policisë, të cilat në mbrojtje të Komisariatit të Policisë Peqin, kanë qëlluar me armë automatike ndaj një furgoni prej të cilit Policia është qëlluar me granata i mjekimit të pakujdesshëm”. Këtë kërkim pala paditëse e ka mbështetur në bazën ligjore neni 608 e vijues të K.Civil.
12. Në analizë të sa më sipër, jemi përpara një padie me objekt shpërblim dëmi. Me anë të kësaj padie, paditësat pretendojnë se duhet të shpërblehen për dëmin e shkaktuar nga i padituri duke qenë se ky i fundit nëpërmjet veprimeve dhe mosveprimeve të ish-punonjësve të tij, ka shkaktuar vdekjen e vajzës së tyre, e vërtetuar kjo me vendim penal të formës së prerë. 
13. Duke analizuar kërkimet në kërkesë padi Kolegji konstaton se i kundrejtohen një personi juridik publik, për zhdëmtimin e dëmeve pasurore dhe jopasurore të shkaktuara nga një marrëdhënie juridike jashtëkontraktore. 
14. Në këto rrethana Kolegji Civil çmon se jemi para një padie që kërkon përgjegjësinë pasurore të një organi të administratës publike dhe shtetërore për dëmet e shkaktuara gjatë funksionit të tij.
15. Sa sipër Kolegji Civil i Gjykatës së Lartë vlerëson se natyra e mosmarrëveshjes objekt gjykimi është administrative dhe jo civile. Në rastin konkret, konflikti është i natyrës administrative, shpërblimi i dëmit jashtëkontraktor të shkaktuar nga një organ i administratës publike dhe shtetërore. 
16. Referuar në Ligjin nr. 49/2012, “Për organizimin dhe funksionimin e gjykatave administrative dhe gjykimin e mosmarrëveshjeve administrative”, në nenin 7, për natyrën e mosmarrëveshjes që gjykon gjykata administrative, në të cilin parashikohet se: “mosmarrëveshjet që lindin për shkak të ndërhyrjes së paligjshme ose të mosveprimit të organit publik” dhe në nenin 17, për natyrën e kërkimit që paraqitet para gjykatës administrative që ndër të tjera parashikon se: “shpërblimi i dëmit jashtëkontraktor, sipas ligjit të posaçëm”, Kolegji Civil i Gjykatës së Lartë vlerëson se çështja objekt gjykimi bën pjesë në rrethin e çështjeve me natyrë administrative dhe kompetencën lëndore për gjykimin e saj e ka gjykata administrative, sepse bëhet fjalë për kërkime që rrjedhin nga paligjshmëria e veprimeve ose mosveprimeve të administratës publike dhe që kanë të bëjnë me shpërblim të dëmit jashtëkontraktorë të shkaktuar prej kësaj paligjshmërie.
17. Kolegj Civil vlerëson se në çështjen objekt gjykimi, jemi para një padie të natyrës civile jashkontraktore të drejtuar ndaj administratës shtetërore dhe publike, e cila nëpërmjet veprimeve të paligjshme të saj ka shkaktuar mosmarrëveshjen mes palëve ndërgjyqëse, prandaj kjo çështje duket të konsiderohet e natyrës administrative. 
18. Kolegji Civil i Gjykatës së Lartë konkludon se vendimi i Gjykatës së Rrethit Gjyqësor Tiranë që ka shpallur moskompetencën lëndore, duke ja dërguar aktet për gjykimin e kësaj çështjeje Gjykatës së Administrative të Shkallës së Parë Tiranë, duhet të lihet në fuqi.
PËR KËTO ARSYE

Kolegji Civil i Gjykatёs sё Lartё, mbёshtetur nё nenin 63 e vijues tё K.Pr.Civile.

V E N D O S I

Lënien në fuqi të vendimit nr.  9866, datë 22.11.2017 të Gjykatës së Rrethit Gjyqësor Tiranë.

Tiranë, më 20.02.2018

